
Rosalía de Castro en familia, no seu fogar. 

De primeiras, nai, pai, parella, fillas e fillo. 

Unha Rosalía revelada, inmensa. Ollamos 

para Ela desde a convicción da súa certe-

za, da súa palabra e do seu cantar.

A orixinalidade deste libro áchase na re-

flexión sobre a súa vida coa que Méndez 

Ferrín nos agasalla. Desde o nacemento 

ata o pasamento. Unha Rosalía familiar, 

unha muller engaiolante e inconfundíbel. 

Fernando Ramallo

XOSÉ LUÍS MÉNDEZ FERRÍN (Ourense, 1938) é un 
dos máximos referentes da literatura galega 
contemporánea. Autor dunha depurada, 
orixinal e prestixiosa obra literaria. Nela 
destaca, en narrativa, O crepúsculo e as 
formigas (1961), Retorno a Tagen Ata (1971), 
Crónica de nós (1980), Arraianos (1991) ou 
No ventre do silencio (1999). Como poeta, 
publica, entre outras obras, Con pólvora e 
magnolias (1976), Estirpe (1994) ou Contra 
Maquieiro (2005). A súa obra ensaística 
ocupa un espazo fundamental na súa escrita: 
en 1984 ve a luz De Pondal a Novoneyra,  
e dende 2007 ata 2020 asinou, cada sábado, 
nas páxinas de Faro de Vigo, a serie No fondo 
dos espellos, unha abraiante e erudita achega 
de artigos. A partir dela, en 2024 publicamos 
en Alvarellos Editora os volumes Castelao é 
noso e Primeiro foi Galicia.ISBN 978-84-18567-71-1

Fernando Ramallo
Universidade de Vigo

...coa rosa se alía
Gérard de Nerval

No Fondo dos Espellos ferrinianos atopamos Ro-
salía de Castro en familia, no seu fogar. De pri-
meiras, nai, pai, parella, fillas e fillo. Unha Rosa-
lía revelada, inmensa. Ollamos para Ela desde a 
convicción da súa certeza, da súa palabra e do 
seu cantar. 

Desde aquel 23 de febreiro de 1837 espa-
llouse a terra de Compostela, rexurdiu a Galicia 
inmortal na lingua milenaria que se reinicia nos 
cantares e nas follas polo sendeiro emocional 
da saudade, da emigración, da «negra sombra» 
–que sempre nos asombra–, mais tamén, cer-
tamente, pola reivindicación cabal da muller,  

da nación, da sociedade e pola denuncia das 
inxustizas e dos esquecementos da nosa terra e 
de nós, galegas e galegos.

Ata onde sabemos, a primeira intervención 
pública de Méndez Ferrín sobre Rosalía de Cas-
tro aconteceu o 17 de maio de 1963, no Museo 
Provincial de Lugo. Tivo lugar no evento da ce-
lebración do inaugural «Día das Letras Galegas». 
O título da súa achega foi «Realismo e intimismo 
na poesía de Rosalía de Castro». Segundo reco-
lle o diario vespertino La Noche (22 de maio de 
1963), Ferrín resaltou «el valor de los versos ro-
salianos como una filosofía que supo alzarse con-
tra la injusticia que sufría el pueblo gallego» (páx. 
7). Laiámonos por non dar atopado o texto desta 
intervención, máis aínda logo de facer a consulta 
co propio autor, que tampouco o gardou.

Ao longo da súa inmensa traxectoria en-
saística, recollida fundamentalmente en distintas 
seccións do Faro de Vigo, Méndez Ferrín refírese 
a Rosalía de Castro en ducias de textos. A máis 
intensa configúrase nos artigos que conforman 
No Fondo dos Espellos (2007-2020), mais sen  

esquecer as publicadas nas columnas Segunda 
feira (1988-) e Os camiños da vida (1994-2024). 

Esa traxectoria puxo a noso dispor poder-
mos escolmar neste libro os textos máis elocuen-
tes que sintetizan a precisa concepción ferrinia-
na da vida da grande poeta galega. Son un total 
de vinte e tres, recollidos nesas seccións do Faro 
de Vigo ao longo de dezaoito anos: o primeiro en 
2007 e o derradeiro en 2024. Quince pertencen 
ao Fondo dos Espellos, catro a Os camiños da vida, 
tres a Segunda feira e un publicado fóra das sec-
cións citadas, o 17 de maio de 2021.

A orixinalidade deste libro non está na 
análise literaria da obra de Rosalía de Castro, se-
nón nunha visión biográfica, desde o nacemento 
ata o pasamento, sempre, claro, cunha perspecti-
va e cun fondo espellado sabedor e coñecedor da 
obra poética e narrativa d'Ela.

Ao carón deses textos, escollemos tamén 
tres poemas do propio Ferrín que nos unen de 
xeito explícito a Rosalía. Dous deles «‘En las ori-
llas del Sar’» e «Miña casiña, meu lar» proceden 
de Estirpe (1994) e o terceiro «Laio de morte 

por Rosalía, no Padrón», tomado da sección 
«Dispersos» do libro Méndez Ferrín, X. L. (2024).  
Poesía reunida. Vigo: Xerais, edición a cargo de 
Anxo Angueira.

Agardamos que o aquí publicado contri-
búa máis aínda amosar parte do tempo, do en-
tusiasmo e da sabedoría coa que Méndez Ferrín 
nos permite coñecer a Rosalía familiar, unha mu-
ller engaiolante e inconfundíbel. 

Lemos Rosalía desde Ferrín e Ferrín desde 
Rosalía. 

ROSALÍA DE CASTRO E A ACADEMIA

Parece mentira, pero con tanto como se escri-
biu sobre Rosalía de Castro aínda hoxe é o día 
no que non existe unha súa biografía que una a 
veracidade co contexto histórico e sociolóxico e 
o conxunto cunha indagación psicolóxico en pro-
fundidade. Hai datos eruditos rosalianos, micro-
textos, excursións sen dúbida beneméritas, pro 
nada semellante a unha obra biográfica que una 
tanto fragmento. E por riba, existe a mitificación.

E ollen que non me estou a referir ao mito 
nacional de Rosalía de Castro en tanto que repre-
sentación máxima das letras galegas. Esa existe 
por regra e, coma todos os mitos nacionalistas 

galegos, fundaméntase na verdade por moito 
que lle doa a toda esa riquitropa que converte 
a combate permanente ao nacionalismo nunha 
forma, incluso económica, de vida. Estou a falar 
das estorias e episodios da vida de Rosalía de 
Castro que os autores máis serios aceptan acriti-
camente, e que repiten, sen dubidar unha liña do 
catecismo, os historiadores da literatura, así os 
bons coma os menos bons.

Por exemplo: que Rosalía fose abandonada 
pola súa naiciña dona Tareixa (así dicía Carballo 
Calero nos seus días de esplendor erudito) e que 
se criase coa familia do seu pai no Castro de Or-
toño é algo que non pasa de ruxe-ruxe e que non 
ten nin unha proba na cal sosterse de pé. Que 
ela fose filla dun crego de pouco pelo apelidado 
Martínez Viojo constitúe só unha novela familiar 
fraguada polos sobriños e sobriños netos daquel 
señor e da cal tamén non existen probas docu-
mentais. Menos mal que, non hai moito tempo, 
apareceu unha investigadora seria e á cal non 
lle amarga o traballo, Victoria Álvarez Ruiz de 
Ojeda, e esta púxose a revisar todo. Despois dos 

traballos, por certo moi ben escritos, desta per-
soa, unha boa parte dos boatos ou lendas ou fal-
sidades ou medias verdades referidos á vida de 
Rosalía de Castro está sendo abolida e un novo 
perfil biográfico da nosa autora está a tomar xa 
imaxe no bastidor no que Victoria borda ou bros-
la. En fin, que o século xxi está agora a coñecer 
unha diferente biografía de Rosalía de Castro que 
non tardará en cobrar forma da man de Ruiz de 
Ojeda1 ou da man doutro escritor ou escritora de 
categoría capaz de, cos novos datos e cos mitos 
destituídos, insuflarlle unha vida nova á terríbel 
dama e señora de todos.

Hoxe é día grande porque, na Coruña, a 
Academia Galega vai recibir da Caixa de Galicia 
a casa que habitou naquela cidade o matrimonio 
formado por Rosalía e Murguía coido que entre 
1871 e 1874. Non se trata dunha doazón, que 
sería estatutariamente imposíbel, pero na prác-
tica a casa de Rosalía e Murguía na Coruña vai 

1 �Lamentablemente, a filóloga e investigadora Victoria Ruiz 
de Ojeda faleceu, aos 57 anos, en 2018. [Nota do editor]

